
■ (lq) Plievgia intensiva ha
chaschunà en ils chantuns en il
nord da las Alps bovas ed in-
undaziuns. Entaifer 48 uras ha
i dà en singuls lieus pli che 130

l/m2. Quai è dapli che uschiglio
en l’entir mais october. La pli
blera plievgia ha i dà a Nieder-
urnertäli en Glaruna cun 134
l/m2. Ier ha la plievgia cuntinuà

senza cal e per part èn grondas
surfatschas ussa sut l’aua en la
Bassa. A Basilea n’han ils basti-
ments betg pudì navigar sin il
Rain pervi da l’aua auta.

Bovas ed inundaziuns
keystone

l’entir cundrez solar da la chasa da vegls e tgira lumnezia cumpiglia duas
giadas 128 meters quadrat surfatscha. foto l. liVers

Nov implant solar sin la 
Chasa da vegls e tgira Lumnezia

La fundaziun «da casa Val Lum-
nezia» ha cumplettà la Chasa da
vegls e tgira Lumnezia cun in
cundrez solar. Quai ha la funda-
ziun fatg en atgna reschia.
Uschia è era la finanziaziun dals
220 000 francs sulettamain
chaussa da la fundaziun. Entras

il sustegniment federal per cun-
drez solars, la KEV, è quai den-
tant succedì senza ristgas. Quest
cundrez solar integrà en il tetg
vala sco exemplaric e fitg mo-
dern. La prestaziun da 38 kilo-
wats per ura tanschess per nov
chasadas d’ina famiglia.

Ils possessurs da segundas abi-
taziuns a Silvaplauna van
avant Dretgira federala. Quai
ha lur advocat Dominik Infan-
ger confermà a Radio Grischa.
Els n’èn betg d’accord cun la
sentenzia da la Dretgira admi-
nistrativa dal chantun Gri-
schun. Quella aveva lubì a la

vischnanca da Silvaplauna
d’incassar ina taglia sin segun-
das abitaziuns. La vischnanca
da Silvaplauna preveda num-
nadamain che possessurs da
segundas abitaziuns che na vu-
lan betg laschar a tschains lur
abitaziuns stoppian pajar ina
taglia sin quellas.

Possessurs da segundas abitaziuns 
van avant Dretgira federala

I resta bletsch, ma amiaivel
Situaziun generala: Suenter ina
fasa da bell’aura la gievgia vegn
l’aura puspè mendra.
Oz: En muntogna fai aura detg
sulegliva cun singuls nivels per-
lung la Prealps. 
Prognosa: Il venderdi èsi pil pli
surtratg ed en il decurs dal di
vegn la plievgia nà dal
vest, 15 grads. La sonda
èsi surtratg cun singulas
scleridas ed urizis, 13
grads. La dumengia per part su-
legliv cun urizis. El decurs dal di
trai il favugn, 15 grads. Il glindes-
di chala il favugn ed i cumenza a
plover u naiver. Il cunfin da naiv
è tar 1500 meters sur mar. La
temperatura maximala è enturn
10 grads.

Da BeneDetto Vigne

Tschintg onns avev’jau
pressapauc. Mes frar,

intgins onns pli vegl, ma
seccava en in cuntin. Enfin
ch’jau, inabel da ma dustar,
hai in bel di piglià or mes
tschivlot ed al pischà bel
giu per ils pes. (Ch’el è da-
ventà pli tard spiritual è
ina coincidenza picanta
che va bain a prà cun il
cuntegn da questa colum-
na.)

Jau n’hai betg propi per-
sequità da radent la cau-

sa Derungs-Grichting, ma
curt avant che quest disput
teologic-schurnalistic è
vegnì palais sin stgalim na-
ziunal aveva gist in auter
artitgel en La Quotidiana
sveglià mes interess, ca-
schunond ina tscherta grit-
ta. En l’ediziun dals 30
d’avust ha Erich Lenk pu-
blitgà in lung lung essay
enturn las Pussy Riot e lur
performanza en ina basel-
gia a Moscau. L’autur ha
tranter auter exprimì cha-
pientscha per la puniziun
menziunond che las trais
dunnas hajan numnà en
lur «oraziun» il patriarc or-
todox ina «coga» e la Basel-
gia il «cac da Dieu», ed el-
las hajan ultra da quai im-
plorà Nossadunna da da-
ventar feminista. Defen-
dind en quella guisa l’in-
tutgabladad dal sanctuari
sa metta Lenk quasi en la
posiziun dad in Martin
Grichting, e vis uschia fiss
ses artitgel in mussament
che La Quotidiana na scri-
va betg mo en senn de-

structiv cunter las autori-
tads ecclesiasticas. Ma quai
è mo ina nota marginala. 

En vista da l’orcan ch’è
naschì en il mund isla-

mic suenter l’annunzia d’in
video satiric american da-
vart Mohamed e las carica-
turas accumpagnantas sur-
vegn l’affera Pussy Riot ina
tempra bunamain secunda-
ria. Ma ir vai en tuts dus
cas per la medema chaussa
– la libertad da pled ed art,
e quai independent da la
qualitad da quest art. 

L’offensiun da senti-
ments religius è dal re-

minent nagut da nov en
l’art, e gist er entaifer la
scena da musica moderna.
Ins sa regorda da las reac -
ziuns istericas che la famu-
sa sentenza da John Len-
non – ils Beatles sajan pli
renumads che Jesus – aveva
evocà a ses temp en Ameri-
ca, causond barschadas pu-
blicas da discs e devoziuna-
lias beatlianas. E nus enco-
nuschain pli che avunda las
repetidas provocaziuns ero-

tico-religiusas da la madam
Madonna, ch’han tranter
auter er vilentà recenta-
main ils patriarcs da Mos-
cau.  

Las offensiuns artisticas
na pertutgan dentant

betg mo il champ religius.
«God save the Queen, the
fascist regime» avevan sbra-
gì ils Sex Pistols anno 1977
en lur rima storta – ils an-
tenats stilistics da las Pussy
Riot per uschè dir. E buna-
main 30 onns pli tard ha il
rappunz romand Stress
marcà ses «Fuck Blocher»,
in statement che coincide-
va bain cun l’installaziun
artistica da omas
Hirschhorn a Paris, che la-
schava pischar in chaun sur
la fotografia dal famus po-
liticher elvetic. (In’acziun
ch’ha da sia vart chaschunà
isteria tar il parlament sviz-
zer, ch’ha pront scursanì sia
contribuziun a la Pro Hel-
vetia, la curatura da lezza
exposiziun.)

Geabain, ins na sto betg
exnum reparter «co-

gas», ma da pischar – arti -
sticamain u metaforica-
main – giu per ils pes dals
potentats è necessari e fa
bain, er da quels ecclesia -
stics, uvestgs, vicaris gene-
rals, u da quels anc pli
auts, magari gist laschar
urinar els sezs en lur sutana
alva, pertge per il solit n’èn
quellas nagut uschè alvas e
savens èn ils tals pli interes-
sads a lur pussanza ch’al
bainstar spiritual da la ro -
tscha ed al cristianesser en
general.

Davart pischarots
■ columna

■ (rtr) Rodas da vent pon da prin-
cip era vegnir construidas en il
 guaud. Quai ha il cussegl federal fi-
xà en in rapport. Cun decleraziuns
precisas davart la situaziun legala
vul la confederaziun promover
l’energia da vent. In postulat or dal

cussegl dals chantuns pretenda da
schluccar la lescha per simplifitgar
la construcziun d’implants d’ener-
gia da vent. Per cuntanscher quai
na stoppia vegnir midà nagut, i saja
sulet da precisar la lescha, conclu-
dan ils divers uffizis federals. 

Rodas da vent er 
en ils guauds svizzers?

M13 ha stgarpà 
duas nursas

■ (lq) A Cologna, in’ucliva da Po-
schiavo, ha l’urs stgarpà la notg sin
il mardi duas nursas. Ina da quellas
ha in pur chattà da mesa notg a
mesa via. L’urs è gist stà londervì
da spisgentar quella. L’autra ha in
vischin chattà l’auter di.

«Stoffel-Seite» 
fasst Fuss bei den 
Valser Sportbahnen

M13: 
Puschlav fordert Hilfe
vom Bund

